ҚАЗАҚСТАН РЕСПУБЛИКАСЫ

БІЛІМ ЖӘНЕ ҒЫЛЫМ МИНИСТРЛІГІ
БАЛАЛАРДЫҢ ҚҰҚЫҚТАРЫН ҚОРҒАУ
КОМИТЕТІНІҢ
ТАПСЫРЫСЫ БОЙЫНША
ДАЙЫНДАЛДЫ
«XXI ҒАСЫРДАҒЫ ҚАЗАҚСТАНДЫҚ АТА-АНА:

ӨЗ БАЛАҢА ҮЛГІ БОЛ» РЕСПУБЛИКАЛЫҚ АТА-АНАЛАР КОНФЕРЕНЦИЯСЫН ӨТКІЗУДІҢ
СЦЕНАРИЙІ
5-6-7-СЫНЫП ОҚУШЫЛАРЫНЫҢ АТА-АНАЛАРЫНА
ПСИХОЛОГИЯ-ПЕДАГОГИКАЛЫҚ КӨМЕК


22 қыркүйек 2018

Конференцияны мектеп директорлары (конференция өтетін мектептің)  ашады(модерациялайды). Ата-аналарға қошемет көрсетеді және қонақтарды («Нұр Отан» партиясының өкілдерін, депутаттарды, әкімдіктер, ҮЕҰ өкілдерін) таныстырады. Шақырылған қонақтармен келісім бойынша модератор (мектеп директоры) шақырылған қонақтарға сөз береді   - (бұған -15 мин.). Одан әрі  модератор сөз сөйлейді: Құрметті конференция қатысушылары, Қазақстан Респуликасы Білім және ғылым министрлігі Балалардың құқықтарын қорғау комитетінің Төрағасы ОРШЫБЕКОВ НҰРБЕК ӘБУБЕКҰЛЫНЫҢ үндеу хатын тыңдауды ұсынамын.

( Хатты мектеп директоры оқиды)
Құрметті мектеп басшылары, педагогтар, психологтар және мектеп оқушыларының ата-аналары!
Бүгін сіздер айрықша маңызды іс-шара – «21-ҒАСЫРДАҒЫ ҚАЗАҚСТАНДЫҚ АТА-АНА: ӨЗ БАЛАҢА ҮЛГІ БОЛ» атты республикалық ата-аналар конференциясына қатысып отырсыздар. Бұл мектептің оқушылардың отасыларымен жұмысының инновациялық формасы.

Әрқайсыңыз түсінесіздер: біздің мемлекетіміз балалардың денсаулығын қамтамасыз етуге, олардың тәрбиесі мен білім алуына орасан зор күштер мен құралдарды жұмсап, отбасы проблемаларын жіті назарда ұстайды. Отан мүддесі үшін өскелең ұрпақтардың еңбек және зияткерлік әлеуетін дамыту міндеті еліміздің мемлекеттік саясатының ең маңызды міндеттерінің бірі болып табылады. 

Қазақстан Республикасының Президенті Ұлт көшбасшысы Нұрсұлтан Әбішұлы Назарбаев өз сөздерінде қазақстандық өскелең ұрпақтардың жағымды жасампаз дүниетанымы қалыптасқан, берік адамгершілік қағидаларды ұстанатын, жауапкершілік сезімі бар, саналы таңдау жасай алатын және Отанымыздың игілігіне бағытталған дербес шешімдер қабылдай алатын жан-жақты тұлғалар болып тәрбиеленуі тиіс екенін айтудан жалыққан емес.

Ал ата-ананың міндеті неде? Қазіргі заманғы ата-аналар әрқайсысы өз отбасында бала дамуы мен тәрбиесі үшін оңтайлы жағдайлар жасап қана қоймай, сонымен қатар мұғалімермен және мектеп әкімшілігімен тұрақты түрде өзара әрекет етуі тиіс.

Бала мүддесіне немқұрайлылық атмосферасы орнаған отбасыларда, ата-ана балаларын белсенді, жауапкершілікпен тәрбиелеуден қашқақтайтын отбасыларда балалардың оқуда, мұғалімдерімен және құрдастарымен қарым-қатынаста қиналатынын бәріміз білеміз. Ата-ана неқұрайлылығы немесе ата-ана озбырлығының қысымында болатын бала екіжүзді, және оның қарсылығы мейірімсізденуден ызаға ұласады. Сонымен бір мезгілде оның өз абырой сезімі мәңгілікке жоғалады.
Жасөспірімдік жаста бұл девианттық мінез-құлықтың көптеген формаларына әкеп соғады – жасөспірімдер шылым шеге бастайды, бейпіл ауыз болады, өз міндеттерін елемейді, кейде тіпті алкоголь мен есірткі тұтынады немесе шынайы өмірден компьютерлік ойындардың, әлеуметтік желідегі қарым-қатынастардың виртуалды әлеміне кетеді. Отбасында қолдау мен түсіністік болмағандықтан, жасөспірімдер теле- және интернет-тәуелділік, нашақорлық, ойынқұмарлық, дүниеқоңыздық секілді қазіргі әлемнің көптеген жағымсыз азғырындыларына оңай еріп кетеді, эмоционалдық тұрғыда салқын болады. 

Ал егер отбасы сүйіспеншілікте, сыйластықта және өзара түсіністікте, мейірімділікте және тілекстестікте өмір сүрсе, онда балада дұрыс өзін-өзі бағалау қалыптасады, ол өзіне сенімді, оның жақсы оқуға деген ынтасы бар; ол сыныптастарымен достасқысы келеді және дос болады; педагогтарға сыйластықпен қарайды. Есейгенде ол алдына жоғары мақсаттар қояды және мақсатты түрде оларға қол жеткізеді.

Қазіргі қиын жағдайларда ата-аналар мектеп тарапынан білікті көмекке мұқтаж. Ата-ананың педагогикалық біліксіздігінің зардабы тым ауыр болуы мүмкін; өзіңнің ата-ана ретіндегі қателеріңді түзетіп баланы қайта тәрбиелеу, басынан бастап баланы теріс әрекеттер жасамай, теріс сөздер айтпай дұрыс тәрбиелегеннен әлдеқайда қиын екенін бәріміз білеміз. Сондықтан да ата-ананың педагогикалық мәдениетін арттыру – әрбір жекелеген отбасының да, жалпы бүкіл қоғамның да міндеті. 
Оқу – бұл қиын да жауапты жол.  Балаңа қалай көмектесу керек? Оның жолында кездесуі мүмкін қауіптерден оны қалай қорғауға болады? Міне осы жайлы бүгінгі конференциямызда сөз ететін боламыз. 
Құрметті конференция қатысушылары! Бұл конференцияның сіздерге ата-ана ретіндегі шеберліктеріңізді шыңдауға және мектеппен, педагогтармен, психологтармен, мектеп басшыларымен өзара әрекет ету тиімділігін арттыруға көмектеседі деген сенім білдіруге рұқсат етіңіздер. 

Барлық конференция қатысушыларына үлкен шығармашылық табыстар тілеймін!

Құрметті ата-аналар! Біз барлықтарыңызды мектебіміздің қабырғасында көргенімізге қуаныштымыз. Сіздердің балаларыңыз мектепте оқудың алғашқы жылының қиындықтарын сәтті еңсерді. Олар ересек болды, көбірек дербестік алды. Алайда, сіздер олар үшін бұрынғыша ең маңызды беделді адамдарсыздар. Олар дәл сіздерден адамгершілік рухани құндылықтардың бүкіл жүйесін меңгереді, сіздердің тікелей ықпалдарыңызбен әлемге, адамдардың өзара қарым-қатынастарына, бұл әлемдегі оз орнына деген көзқарастарын қалыптастырады.

«Бала үйінде көргенін істейді, ата-анасы –  оған үлгі» деген халық даналығы бекерге айтылмайды. 

Және барлығымыз, біз де, педагогикалық ұжым да біздің балаларымыз үшін мектеп үйінің жайлы болуына, сыныптастарымен достық пейілге толуына, оқудағы белсенділікке, Отанымызға және оның табиғи байлықтарына махаббат, патриотизм қалыптастыру бойынша қызықты іс-шараларға толы болуына бірдей мүдделіміз. Балаларымыздың ақпараттық қауіпсіздік жағдайында оқығанын, берік отбасы, еңбекқорлық, өзі үшін, өз жақындары және өз Отаны үшін жауапкершілік секілді рухани құндылықтарды меңгергенін қалаймыз. Олар қазіргі күнде кең таралған және  еліміздің бүтіндігіне, ұлт бірлігіне нақты қауіп төндіретін деструктивті діни ағымдардан зардап шекпесе екен дейміз. 

Біз – педагогтар мен мектеп әкімшілігі – сіздерге оқыту және тәрбиелеу процесінде туындайтын проблемалық жағдаяттарды шешу үшін қажетті барлық ақпаратты беруге дайынбыз. 

Осы мақсатта біз сіздерді «21-ҒАСЫРДАҒЫ ҚАЗАҚСТАНДЫҚ АТА-АНА: ӨЗ БАЛАҢА ҮЛГІ БОЛ» атты республикалық конференцияға қатысуға шақырамыз, оның негізгі міндеті – 5-7 сынып оқушыларының ата-аналарына психология-педагогикалық көмек көрсету.

Құрметті аналар мен әкелер, ардақты әжелер мен аталар!

СІЗДЕРГЕ БҮГІНГІ КОНФЕРЕНЦИЯМЫЗДЫҢ БАҒДАРЛАМАСЫН ТАНЫСТЫРУҒА РҰҚСАТ ЕТІҢІЗДЕР.
Конференция бағдаламасында:
1. "Жаңартылған бағдарлама - білім берудің жаңа мазмұны" – директордың оқу ісі жөніндегі орынбасары – Хажихан Самалхан.
2. «Жасөспіріммен қалай жақсы байланыс орнатуға болады: сауатты тәрбиенің 12 ережесі» - директордың тәрбие ісі жөніндегі орынбасары – Теңсел Бердігүл.

3. «Жасөспірімнің ақпараттық қауіпсіздігін қамтамасыз ету. Интернет-тәуелділік қалыптасуының алдын алу бойынша шаралар» - директордың тәрбие ісі жөніндегі орынбасары – Теңсел Бердігүл.
4. «Отбасылық құндылықтарды ілгерілету және нығайту: бала тәрбиесі үшін отбасы берекесінің маңыздылығы» - директордың тәрбие ісі жөніндегі орынбасары – Теңсел Бердігүл.

5. «Мектеп ортасына деструктивті діни ағымдар енгізудің алдын алу шаралары. Мектепте діни атрибутика киюге тыйым салу. Әрбір мектеп оқушысын бірыңғай үлгідегі мектеп формасымен қамтамасыз ету – ата-ананың әлеуметтік маңызды міндеті» - директордың тәрбие ісі жөніндегі орынбасары – Теңсел Бердігүл.
.
№2 ТАҚЫРЫП. ЖАСӨСПІРІММЕН НӘТИЖЕЛІ БАЙЛАНЫСТЫ ҚАЛАЙ ОРНАТУҒА БОЛАДЫ? 
Ата-ана ұстанымындағы бастысы – дұрыс ниет, өзінің жасөспірімдік кезеңіндегі тәжірибесін пайдалана білу және тиімді қарым-қатынастың басты ережелерін мұқият сақтау. 

Жасөспіріммен тиімді қарым-қатынастың 12 ережесін келтірейік.
1-ереже: Дұрыс ұстанымда болыңыз.
Жасөспірім сіздің кез келген кеңесіңізді немесе бұйрығыңызды сөзсіз қабылдайды және оны дереу орындауға кіріседі деп күтпеңіз. Алдын ала ол көнгіштік пен тілалғыштық танытады деп күтсеңіз, және ол керісінше болып шықса, стресс аласыз.

Қажетсіз проблемалар мен жанжалдарға бармас үшін, өз үміттеріңізді балаңыздың мүмкіндіктерімен өлшеп алыңыз.

2-ереже: Өзіңіздің жасөспірімдік өткеніңізге көз салыңыз  – сіздің естеліктеріңіз балаңызды, оның әрекеттерін, уайымдарын түсінуде жақсы көмекші болуы мүмкін.
- Жасөспірім баласын жақсы түсіну үшін ата-анаға өзінің жасөспірімдік жылдарын еске түсірген пайдалы. Өздеріңіз 11-15 жаста қандай болдыңыздар? Өз ата-анаңыздан – балаларыңыздың әжелері мен аталарынан –  естеліктерді қайта еске алуға көмектесуін өтініңіз. 

- Сіздің ұлыңызға немесе қызыңызға ескі фотосуреттерді ақтарып, сол кезде сізде болған проблемалар туралы ашық сөйлесу, сіздің сол кездегі уайымдарыңызды түсіну өте қызықты болады. Осыдан кейін жасөспірім, сізді өзге, күтпеген қырыңыздан тануы мүмкін – және сіздер қарым-қатынаста жаңа, сенімге құралған деңгейге жете аласыздар.

3-ереже: Өз балаңызға сеніңіз. Барлық ата-аналарды «Жасөспірім балаға еркіндіктің қандай деңгейін берген дұрыс?» деген сұрақ мазалайды. 
Және әрбір ата-ана бұған өзінше жауап береді. Бірақ бастысы, ересектерге асыра сілтемеу деген алтын ережені ұстану, жасөспірімнің дербестік деңгейі мен ата-ана тарапынан бақылау деңгейі арасында «алтын ортаны» таба білу қажет деп санайды психологтар. 

Баланың дербестігін қабылдай отырып, оны бетімен жібермеңіз. Ол үшін:
· Бірізді талаптар жүйесін, өзін ұстау ережелерін және оларды бұзғаны үшін санкциялар, сондай-ақ көтермелеу жүйесін ойлап табыңыз. Баланың талқылауға қатысқаны, осы ережелерді білгені және жазалау шараларымен келіскені қажет.

· Талаптар мен ережелер жақсы дәйектелген және балаға түсінікті болуы тиіс.Жазалар жай ғана сөзбен қорқытып емес, бірізді түрде қолданылуы тиіс. 

· Ережелер (шектеулер, талаптар, тыйымдар) тым көп болмауы және олар икемді болуы керек. 

· Қандай да бір тыйымдар орнату кезінде диалог процесінде мынадай бірізділікті сақтаған жөн:
1. Балаңызға оның әрекеттерінде (оның тұлға ретінде өзінде емес)   нақты не нәрсе ұнамайтынын түсіндіріңіз.
2. Өз тыйымыңызды дәйектеңіз. 

3. Баланың өз әрекеттерімен қандай мақсат көздейтінін анықтаңыз, және бірлесіп мақсатқа жетудің өзге жолдарын табыңыз және неғұрлым шынайы мақсат қойыңыз. Баланың өз ұсыныстарын енгізгені маңызды.  

Балалар әдетте ата-анасынан бір нәрсені жасыруға бейім емес. Құпиялар аналар мен әкелер баласын сынға алғанда, тексергенде және әрдайым оған бір нәрсеге тыйым сала берген жағдайда басталады. Егер ата-ана баласына сенуді үйренсе, бала да ештеңені жасырмайтын болады.

Балаға сену қиын. Әрқашан қорқыныш тұрады: егер ол дұрыс әрекет ете алмаса ше, өзін ересектерше ұстамаса; оны алдап кетсе; тағы бірдеңе болып қалса, осындай күмәндар көп болады! Балаңызға өз алаңдаушылығыңызды түсіндіріңіз, оған: «Мен саған сенемін, қайда баруды жоспарласаң, сонда бар. Бірақ байланыста бол; ата-анаңа: «Менде бәрі дұрыс» деп СМС жазуға бір-екі минутыңды жұмса және қайда екеніңді, не істеп жатқаныңды жаз», - деп түсіндіріңіз.

ЕСТЕ САҚТАУ МАҢЫЗДЫ, «детектив ойнап, балаларыңыздың әлеуметтік желілердегі аккаунтын бұзудың, оның жүріс-тұрысын аңду және «қыдырыстарынан» түскен фотосуреттерін қарау үшін онымен виртуалды дос болуға ұмтылудың мүлде қажеті жоқ. Егер ұсталып қалсаңыз – сізден барлығын және әрдайым жасыратын болады. Сенім дегеніміз, бұл сенім! Одан да балаңыздан сіздің алаңдаушылықтарыңызды ескергенін өтінген және онда бәрі жақсы екенін растайтын қоңыраулар немесе смс жайлы келіскен дұрыс.

4-ереже: Әрқашан баламен сөйлесуге ашық болыңыз. 
Жасөспіріммен ересек пен жасөспірім ұстанымының теңдігі сақталатын диалог түрінде сөйлесіңіз.  

Баланы қысымға алмаңыз, балаға өзіңіздің сөйлескіңіз келетініңізді күштеп тықпаламаңыз. Бірақ әрқашан жанынан табылыңыз және сөйлесуге ашық болыңыз. 
Бала үндемей ме, сырын айтпай ма? Ренжімеңіз. Бірақ егер жасөспірім бірдеңемен бөліскісі келсе – оны ынтамен тыңдаңыз, сұрақтар қойыңыз, қолдаңыз. 

* Баламен сабырлы сөйлесіңіз, дауыс көтермеңіз, шыдамдылық пен ұстамдылық сақтауға тырысыңыз.
* Сыпайы болыңыз, жағымсыз эмоцияларға ерік бермеңіз, баланы балағаттамаңыз — ол бұны ұмытпайды. Даналы кеңестер беру, ұрысу, қорқыту және т.б. әрқашан оңай. Бірақ бұл арқылы сіз баланың бұдан былай сізге ештеңені сеніп айтпауына қол жеткізесіз. Сондықтан балаңызды ересек досыңызды тыңдағандай тыңдаңыз.

* Баламен сөйлесу мәні нақты, істің мәнін қозғайтын болуы тиіс. Бұл ретте тұлғаға сынап-мінеп шабуыл жасауға («сен сондайсың, сен мұндайсың») болмайды. Сіз «дөңгелек қорғаныс», өз ар-намысын, өз «Менін» қорғау түріндегі қарсылыққа ұшырайсыз. Жанжалды жағдайларды талқылағанда, баланың нақты әрекеттерін ғана бағалаңыз. Ол білуі тиіс: сізге оның жеке адам ретіндегі тұлғасы емес, оның өзін ұстауы ұнамайды.

5-ереже: Жасөспірімнің жеке кеңістігін сыйлаңыз. 
Оның өз қалауы бойынша тәртіп орнату еркіндігіне қол сұқпаңыз. 
Есейген балаңыздың қызығушылықтары мен дәм құмарлықтарын қабылдау – ата-ананың жалғыз дұрыс шешімі.

* Баланың қызығушылықтарына қызығушылық білдіріңіз – оның сүйікті компьютер ойындарынан, фильмдерінен, музыкалық топтарынан хабардар болыңыз. Сізге ұнаған нәрсені міндетті түрде ерекше айтып өтіңіз: бала қуанып қалады және жағымды таңқалады.

* Баланың жеке кеңістікке деген құқығын мойындаңыз: бөлмесіне есік қақпай кірмеңіз, оның заттарын рұқсатсыз қозғамаңыз, оның аумағында өз тәртібіңізді орнатпаңыз.

* Оның таңдау құқығын, оның ішінде қателік жасау құқығын сыйлаңыз. 
* Оның бас тартуына түсіністікпен қараңыз («Бізбен киноға барасың ба? Жоқ? Ендеше келесі жолы!», «Бізбен кешкі ас ішесің бе? Аш емеспісің? Онда тамақ ішкің келгенде айтарсың»).Есіңізде болсын:бұл жаста отбасы қарым-қатынасының құндылықтары күрт төмендеу байқалады және ең үлкен беделге ата-анасы емес, достары ие болады. 
* Шыдамдылықпен, әдептілікпен қаруланыңыз, бірізді болыңыз – сонда сіз жасөспірімнің өзіне үңілу кезеңін бір-біріңізге түсінікті және жақын болуға деген өзара тілекті бұзбай еңсересіз.

6-ереже: Әрбір балаға қадірлеу қажет екенін ұмытпаңыз – ол оның талантын бағалайтынын, оның қабілеттері мен шеберліктерін мақтан тұтатынын білгісі, көргісі және сезінгісі келеді.

Мақтау сөзге сараң болмаңыз. Балаңызды көтермелеңіз және шабыттандырыңыз! 

· Сіз балаңызды қаншалықты көп мақтасаңыз, ол соншалықты өзіне сенімді болады және сізге өзінің істері туралы айтуға ұмтылатын болады. 

· Әрине, мақтау сөз баланың шын мәніндегі жетістіктеріне сәйкес болуы тиіс, ол жетістіктер әзірге болмашы болса да. Баланы тым асыра және еш себепсіз мақтау – өзін лайықсыз бағалайтын «менменсіген» адамды өсіруді білдіреді. 

· Баланы ынталандыратын жақсы сөздермен және тіркестермен қолдап отырыңыз,«Әй-жарайсың!»; «Мен саған сенемін!», «Сенде бәрі тамаша болады!», сондай-ақ еркелететін сөздеріңіз бен құшақтарыңызды аямаңыз.
· Өз бет-әлпетіңіздің тұрпатына мән беріңіз – ол сіздің балаңызға оптимизм сыйлайтындай және ата-анасын қуантуға деген ынтасын оятатындай болсын.
· Баламен сөйлескенде айқайлауға, дөрекі дауыс ырғағына жол бермеңіз. Сондай-ақ «Бұл сенің қолыңнан келмейді»; «Бұндай істерді қолға алу үшін сенің күшің аздық етеді»; «Мен сені ақылдырақ па деп ойлап едім» деген секілді жасөспірімнің өз күшіне деген сенімін бұзатын сөздерді айтпаңыз.
· Отбасында жан жылуы, сүйіспеншілік және сыйластық атмосферасын құрыңыз.
ЕСІҢІЗДЕ БОЛСЫН:

Өз мақтау сөздеріңізде балаңызды оның жетістіктері үшін емес, табиғи өз болмысы үшін жақсы көретініңізді білдіріңіз; 

· Өз балаңызды ешқашан айналадағылармен салыстырмауға тырысыңыз (тіпті ішіңізден), әсіресе, егер бұл салыстыру оның пайдасына болмаса, дұрыс емес.
·        Егер жасөспірім отбасының қадірлеуін білемесе, ол пікірлестерін сырттан іздейді. Және, оларды нашар компаниядан табуы әбден мүмкін. 

7-ереже: Жасөспірімді өз үлгіңізбен тәрбиелеңіз. 

Жасөспірімдер үлкендер тарапынан болатын кез келген жалғандықты қатты сезінеді. 

· Сондықтан ата-аналарға, ұлынан немесе қызынан, мысалы, бөлмесін жинауды талап етпес бұрын, өздері пәтерді жиі тазалап тұру қажет.

· Егер ата-ана баласының бір нәрсемен шындап айналысқанын қаласа, олардың өздерінің шығармашылық қызығушылықтары болуы, отбасылық бос уақытты қызықты жоспарлауы – бітпейтін теле-сериалдар көруден бас тартуы және дамытатын, шығармашылыққа құрылған ортақ іс-әрекет ойлап табуы қажет.
8-ереже: Жасөспірімге тым көп талап қоймаңыз және тым үлкен үміт артпаңыз. Бұндай моральдық жүкті көтеру ересек адамның өзіне де оңай емес.
Баланың үлгерімі бойынша алған бағаларын өзіңіздің жазалар мен көтермелеу жүйеңізбен байланыстырмаңыз.
* Сіздің балаңыз өзінің жақсы үлгерімі фактісінің өзін марапат ретінде, ал үлгермеушіліктерін жаза ретінде бағаламауы керек. 

* Балаға үй тапсырмасын орындауға көмектесіңіз, бірақ олар үшін тапсырмаларды өзіңіз орындамаңыз.
* Бұл тапсырмаларға өз қызығушылығыңызды көрсетіңіз. Егер бала сізге үй тапсырмаларымен байланысты сұрақтармен жүгінбесе, оған жауаптарды өзі табуына көмектесіңіз, және жауаптарын өзіңіз айтпаңыз.
* Балаңызға мектепте оқытылып жатқан нәрселерге қызығушылық сезінуге көмектесіңіз.
* Бала мектепте, үйдегі шаруаларда алған білімдерін қолдана алуы үшін, кез келген мүмкіндікті іздеңіз. Мысалы, оған тамақ дайындау үшін қажетті азық-түлік мөлшерін немесе, мысалы, пәтердегі қабырғаларды сырлау үшін, сырдың қажетті мөлшерін есептеуді үйретіңіз.
9-ереже: Әділ болыңыз: түрлі жастағы балаларыңызбен қарым-қатынаста алалауға бармаңыз. Бір балаңызды белгілі бір әрекеті үшін кешіре алмайтын жағдайда, дәл сол әрекеті үшін екінші балаңызды еркіне жібермеңіз.
Есіңізде болсын: жасөспірім өзінің есейгенін дәлелдеуге ұмтылуда қызбалықпен  шын мәнінде ойламайтын нәрсесін айта салуы, мысалы сізді жақсы көрмейтінін, жек көретінін және т.б. айтуы мүмкін. Бұндай нәрселер эмоцияның әсерімен, албырттықпен айтылатынын қаперіңізден шығармаңыз. Бұған қатысты нақты пікір қалыптастырмаңыз және бос үрейге бой алдырмаңыз.
10-ереже: Жасөспірімге оның жасайтын қателіктерін айтып отырыңыз. 

Көптеген ата-аналар егер әке-шеше тым қатал болса, балалар оларды «жақсы көруін доғарады» немесе ренжиді деп қорқады. Бұндай тактика әдетте тілазарлыққа және бақылаудың жоғалуына әкеп соғады. Бетімен жіберушілік зиянды. 

Егер ата-ананың ызасы мен жазасы лайықты болса, олар қажет.  Дәл осы шара балаға өз қателіктерін көрсетеді және өмір сүруді үйретеді. Тәрбие тәсілдері әр ата-анада әртүрлі. Физикалық жазалауға жол беруге болмайтыны түсінікті. Бірақ, жақсы ата-ана нақты осы балаға қандай тәсіл ерекше тиімді әсер ететінін біледі. Бірақ, қандай жағдай болса да, жазалау шарасы есте қалуы тиіс. Алғашында жасөспірім ата-анасымен келіспеуі де мүмкін, бірақ, есейген соң ол оларды міндетті түрде түсінеді.

Жазаларды немен алмастыруға болады?
- Шыдаммен. Бұл ата-ананың бойынан табылуы мүмкін ең үлкен ізгілік.

- Түсіндірумен. Балаға орның мінез-құлқының неліктен дұрыс емес екенін түсіндіріңіз, бірақ барынша қысқаша түсіндіріңіз.

- Назарын басқаға аударумен.Балаңызға оның жасағысы келетін нәрсесінен анағұрлым тартымдырақ басқа бірдеңе ұсынуға тырысыңыз.

- Асықпау арқылы. Ұлыңызды немесе қызыңызды жазалауға асықпаңыз – теріс қылықтың тағы қайталанғанын күтіңіз.

- Марапаттармен. Әлдеқайда дәлелденген: олар жазаға қарағанда тиімдірірек.

11-ереже. Жасөспірімге ақшаны бағалауды үйретіңіз. 

Міндетті түрде жасөспірімге өз кәсібіңіз, өз бизнесіңіз жайлы айтып беріңіз. Ол ақшаның қалай табылатынын, отбасылық бюджет қалай жасалатынын және қалай бөлінетінін түсінуі тиіс.Оған белгілі бір сомаға сатып алынатын нәрселердің қандай нұсқаларын алуға болатынын түсінуге көмектесіңіз. 
* Сатып алуды қалайтын және дәл қазіргі уақытта сатып алу маңызды заттың арақатынасын өлшеп таңдау жасауға үйретіңіз. Дүкенде бағаларға қарауды, жеңілдіктерді көруді, тартымды бағаларды таңдауды үйретіңіз. 
* Жасөспірімді дүкенге «бюджетті» жеткізе алуы үшін сатып алынатын заттар тізімімен және белгілі бір сомамен жіберген жөн.
* Жасөспірім отбасыға алынатын салмақты заттар туралы білгені дұрыс, оларды айтып отырыңыз.
* Баламен бірге маңызды отбасылық істерді талқылаңыз, оны оларға қатысудан шеттетпеңіз — бала оның пікірі сіз үшін маңызды екенін білуі тиіс.
12-ереже: Балаға өз қиындықтарын еңсеруді біртіндеп үйретіңіз. Өз бетінше мақсаттар қойсын және оларды шешу жолдарын айқындасын. Балаңызға өз жолын таңдауды – кәсіптер әлемінде бағыт табуды үйретіңіз. 

Болашақта немен айналысатынын шешу – бұл жасөспірім үшін ең қиын нәрсе.  Және бұл жерде ата-ананың көмегі қажет. Барлық мүмкіндіктерді көрсетуге тырысыңыз – оған түрлі мамандықтар туралы айтып беріңіз, өз достарыңыздан олардың қызмет салалары туралы ақпаратпен бөлісуін өтініңіз. Жасөспірімнен ол білмеген және білгісі келмейтін нәрсені талап етпеңіз!Ол егер өзінде таңдау болса ғана шешім қабылдай алады.
Айтылғандарды қорытындылай келе, және жасөспіріммен қарым-қатынастың 12 ережесінен алынған ақпаратты құрылымдай отырып,
ҮШ ЗАҢ: ДИАЛОГ, СЕНІМ, ТӘРТІП қалыптастыруға болады.

ДИАЛОГ – жасөспіріммен оның пікірін, оның дәм құштарлықтарын, қызығушылықтарын, ұмтылыстарын есепке ала отырып қарым-қатынас жасау.
СЕНІМ – жасөспірімге қисынды шектерде дербестік беру, бірлескен іс-әрекетке шақыру.
ТӘРТІП – дербестіктің айқын шектерін белгілеу, жасөспіріммен бірлесіп мінез-құлықтың жаңа, неғұрлым икемді және ересектерге тән ережелерін ойлап табу, сонымен қатар осы ережелерді сақтамағаны үшін жазалар жүйесін көрсету.     

ОДАН ӘРІ ПСИХОЛОГ БЫЛАЙ ДЕЙДІ: Құрметті ата-аналар, міне осынай 12 ережені білген, есте сақтаған және күнделікті өмірде, бала тәрбиесінде қолданған абзал.

3 ТАҚЫРЫП. БАЛАНЫҢ АҚПАРАТТЫҚ ҚАУІПСІЗДІГІН ҚАМТАМАСЫЗ ЕТУ.
Компьютер, интернет көмекші бола алады, бір жағынан жасөспірімнің жеке кеңістігіне үлкен қауіп төндіретін ақпараттық қоқыс әкелетін жау болуы да мүмкін. 
Ақпараттық қауіпсіздікті қамтамасыз ету – зиянды ақпарат, оның ішінде Интернет желісінде таралатын ақпарат алу арқылы баланың денсаулығына және оның дамуына (физикалық, психикалық, рухани және адамгершілік) зиян келтіру қаупін жоюды білдіреді.

ИНТЕРНЕТ БАЛАЛАР ҮШІН НЕСІМЕН ҚАУІПТІ?
ҚАУІП ТҮРЛЕРІ:

1) Тыйым салынған заттар мен ұғымдар туралы ақпарат тарататын сайттар (порнография, зорлық-зомбылық, есірткі, тыйым салынған идеология және көптеген т.б.);

2) Ойындар;

3) Құмар ойындар;

4) Форумдар, әлеуметтік желілер; 

5) Зиянды тақырып сайттары;

6) Интернетте алаяқтар көп;

7) Шынайы өмірде алдау.

Жасөспірімдер - қауіп тобында

Компьютерлік тәуелділік 6 жасар балаларда анықталады. Алайда ол 12-15 жасар жасөспірімдерде аса жиі пайда болады.

· Жасөспірімдік шақ – бұл өмірлік мақсаттар қалыптастыру, моральдық-адамгершілік бағдарлар жасау, әлеуметтік байланыстарды кеңейту кезеңі. Компьютерге тәуелді жасөспірім өзінің қарым-қатынас шеңберін интернетпен шектейді. Салдарынан – өмірлік тәжірибенің болмауы, маңызды мәселелерді шешудегі бойкүйездік, әлеуметтік бейімделудегі қиындықтар.

ӨЗ БАЛАҢДЫ ҚАЛАЙ ҚОРҒАУ ҚАЖЕТ?
БҮКІЛӘЛЕМДІК ТОРДЫҢ ЖАҒЫМСЫЗ ӘСЕРІНЕН ҚАЛАЙ ҚҰТҚАРУҒА БОЛАДЫ?

Балаларына ақпараттық қауіпсіздікті қамтамасыз ету үшін,  АТА-АНА МЫНАДАЙ ЖЕТІ ЕРЕЖЕНІ МҰҚИЯТ ОРЫНДАУЫ ҚАЖЕТ.

БІРІНШІ ЕРЕЖЕ:
Балаңыздың Интернетте немен айналысатынынан хабардар болыңыз.

ЕКІНШІ ЕРЕЖЕ: 

Балалардан қандай чаттарға, топтарға, хабарландыру парақшаларына кіретінін және кіммен араласатынын сұрап біліңіз. Қадағаланатын чаттардағы қарым-қатынасын құптаңыз (спорт, музыка сабақтары бойынша сыныптастарымен, достарымен және т.б.) және балалардың тек ортақ чат терезелерінде ғана араласуын талап етіңіз.

ҮШІНШІ ЕРЕЖЕ: 
Балаларыңызға Интернетте қандай да бір адамға өзі туралы ақпарат бермеуі (мобильді телефон нөмірі, үй мекенжайы, мектебінің атауы мен нөмірі), сондай-ақ өзі мен отбасының фотосуреттерін орналастырмауы тиіс екенін түсінуге көмектесіңіз.

ТӨРТІНШІ ЕРЕЖЕ:
Балаңызға оған және сізге белгісіз адамдардан жіберілген файлдарды ашуға болмайтындығын түсіндіріңіз. Бұл файлдарда вирустар немесе зиянды, агрессивті мазмұндағы фото/бейне болуы мүмкін.

БЕСІНШІ ЕРЕЖЕ: 
Балаңызға Интернетте кей адамдардың өтірік айтуы және өзі көрсеткен адам болып шықпауы мүмкін екенін түсінуге көмектесіңіз. Сіздің балаңыз ешқашан өз бетінше, ересектерсіз шынайы өмірде интернет-достармен кездеспеуі керек.

АЛТЫНШЫ ЕРЕЖЕ:
Балаларыңызды Интернетте біреу ренжіткен немесе агрессивті сөздерге, кінәлауға, балағаттауға тап болған жағдайда, оларды дұрыс әрекет етуге үйретіңіз. Оларға бұндай жағдайларды Сізге айтуы тиіс екенін және Сіз міндетті түрде көмектесетініңізді айтыңыз.

ЖЕТІНШІ ЕРЕЖЕ:
Сіздің үй компьютеріңізде сүзгілеу құралдарының орнатылғанына және дұрыс күйге келтірілгеніне көз жеткізіңіз (бұл жерде Сізге интернет-қауіпсіздік саласындағы маман көмектеседі).

Балаларда интернет-тәуелділік қалыптасуын болдырмау. КОМПЬЮТЕР ЖАУҒА АЙНАЛМАС ҮШІН, ӘРЕКЕТ ЕТУІҢІЗ КЕРЕК!

ЕСІҢІЗДЕ БОЛСЫН: 

Әсіресе компьютерге ер балалар жақын болады: бір интернетке тәуелді қыз балаға 10 ер баладан келеді. Бұл ер балалардың мектептегі сәтсіздіктеріне көбірек уайымға берілетіндігімен байланысты, және қыз балаларға арналған компьютер ойындары да әлдеқайда аз ойлап табылған. 

ПСИХОЛОГТАР АЙТАДЫ: көбінесе, үйде сирек болатын жұмысшыл ата-аналардың балалары желіде жоғалады. 

Баланың компьютерге әуестенуі оның психикалық және физикалық денсаулығы, тұлғалық дамуы және әлеуметтенуі үшін қауіпті бола бастағандығының белгілері.

· Жасөспірім оның назарын ойыннан басқаға аударуға тырысу кезінде агрессия танытады және   Сіздің өтініштеріңізге жауап қатудан қалады.

· Егер Сіз жасөспірімнің компьютерде өткізетін уақытын қысқартсаңыз, ол тұнжыраңқы күйге түседі

· Мектеп оқушысында оқуда және/немесе құрдастарымен қарым-қатынаста қиындықтар туындайды.

· Жасөспірім Сізден желіде қанша уақыт өткізетінін жасырады.

· Жасөспірім компьютерлер мен интернет туралы үнемі ойлайды және айтады, виртуалды шындыққа оралуын қуана күтеді.

· Жасөспірімнің күн тәртібі, тамақтану және ұйқы тәртібі бұзылады.

КОМПЬЮТЕРГЕ ТӘУЕЛДІЛІКТІҢ СЕБЕПТЕРІ.
· Баланың түрлі компьютер ойындарынан алуы мүмкін қызықшылықтарға тоймауы.

· Баланың қараусыздығы: бала еркіндікте, себебі ата-ана өз проблемаларын шешуден қолы босамайды.

· Баланың өзін бағалауы тым төмен немесе тым жоғары – шынайы өмірдегі сәтсіздіктер виртуалды өмірге сүңгуге түрткі болады.

· Отбасындағы ересектердің психо-эмоционалдық шиеленіс күйін тудыратын үнемі болатын ұрыс-керістері, олардан бала басқа жаққа қашқысы келеді.

· Сыныптастары немесе құрдастары тарапынан физикалық немесе эмоционалды-психологиялық зорлық-зомбылық.

· Ата-анасымен, сыныптастарымен, құрдастарымен қарым-қатынастың жетіспеушілігі. 

КОМПЬЮТЕРГЕ ТӘУЕЛДІЛІКТІҢ АЛДЫН АЛУ.

1. Жасөспірімнің әр түрлі жұмысбастылығын қамтамасыз етіңіз (үйірмелер, секциялар, қызығушылықтардың кең таралған спектрін құптау).

2. Ерте жастан бастап үйдегі міндеттерге баулыңыз.

3. Күн сайын балаңызбен сөйлесіңіз. Оның өміріндегі оқиғалардан, қуаныштары мен күйініштерінен, проблемалары мен жетістіктерінен хабардар болыңыз.

4. Барлық қолжетімді құралдар арқылы оның ой-өрісін кеңейтіңіз (бірлескен саяхаттар, көрме, мұражай, театрларға бару).

5. Міндетті түрде жасөспіріснің шынайы өміріндегі – оқудағы, спорттағы, шығармашылықтағы кез келген жетістіктері үшін жігерлендіріп отырыңыз.

6. Балаңызды компьютерде ұзақ уақыт отырудың оның денсаулығына келтіретін зияндарымен таныстырыңыз (көру қабілетіне зиян, омыртқада проблемалардың пайда болуы).

7. Жасөспірім пайдаланатын компьютерлік ойындарға, бағдарламаларға цензура жүргізіңіз.

8. Жасөспірімге Интернетке бақылаусыз кіруге рұқсат бермеңіз. Онымен бірге белгілі бір сайттарға кіруге тыйым салу жолдарын ойластырыңыз.

9. Компьютерді танымдық және білім алу мақсаттарында пайдаланыңыз.

10. Жасөспірім үшін белгілеген ережелеріңізді өзіңіз бұзбаңыз.

Мен осы танымдық бейнероликті тамашалағаннан кейін, Сіздердің әрқайсыңыз балаңыздың Интернетті бақылауын дұрыс бақылайсыз ба деген сұраққа ойландыңыздар деген сенімдемін. Бала ойнасын, сурет салсын, мүсін жасасын, конструктор құрастырсын, билесін, қарым-қатынас жасасын. Бала шынайы өмірде өмір сүрсін, ал компьютер ешқайда қашпайды. Бұл жерде асығыстық танытудың қажеті жоқ. Балалық шақ компьютерлік емес, нағыз балалық шақ болсын.

№5 ТАҚЫРЫП. ОТБАСЫЛЫҚ ҚҰНДЫЛЫҚТАРДЫ НЫҒАЙТУ.
Тату отбасы, бақытты балалар – Мемлекет гүлденуінің сенімді іргетасы.
Отбасының беделін арттыру және дәстүрлі отбасылық құндылықтарды нығайту – Қазақстанның мемлекеттік саясатының басым бағыттарының бірі.

Берік жұбайлар одағы, ата-ананы құрметтеу, ана болу, әке болу, өзара құрмет пен сенім, адалдық пен махаббат – бұл отбасылық өмір салтының және үздік отбасылық дәстүрлердің негізі, бұл БАСТЫ ОТБАСЫЛЫҚ ҚҰНДЫЛЫҚТАР. 
АТА-АНАНЫҢ МІНДЕТТЕРІ:

· Өз баласына кішкене күнінен бастап әр адамның өмірінде отбасының маңыздылығын түсіндіру, бала отбасының кез келген жағдайда келуге болатын орын екенін: бұл жерде сені түсінетінін және қолдайтынын, жасаған қателігіңді жөндеуге көмектесетін, болашақта қателікке ұрынбауға үйрететін орын екенін ұғынуы тиіс. 
· Жұмыс аса қауырт болған күннің өзінде, күн сайын балаңызбен және ата-анаңызбен сырласыңыз, оларға махаббатыңызды сездіру үшін уақыт табу қажет екенін ұмытпаңыз;

· Баланың қызығушылықтары мен жас ерекшеліктерін ескере отырып, онымен ортақ демалыс ұйымдастыра біліңіз;

· Жалпыұлттық, сонымен қатар, отбасы ішілік отбасылық дәстүрлерді сыйлаңыз және қолдаңыз.

Балаңыз үшін дос, кеңесші, қорған болыңыз!

Мемлекеттің отбасын нығайту және отбасылық құндылықтарды ілгерілету проблемасына баса назар аударуының көрінісі бес күндік оқытуға көшу және үй тапсырмаларының көлемін қысқарту болып табылады.  

Бұл шаралар ата-анаға:

· балалардың жан-жақты дамуы үшін жағдайлар жасауға – сенбіде тілдік курстар, спорттық секциялар және басқа да дамыту іс-шараларын ұйымдастыруға;

· сенбіде бала отбасылық құндылықтарды бойына сіңіруі үшін отбасы болып әңгіме-дүкен құруға көмектеседі.

Кішкене күнінен бастап жағымды адамгершілік қасиеттерді – еңбексүйгіштікті, шыдамдылықты, жұмсақтықты, ұқыптылықты, қарапайымдылықты, адалдықты дарыту арқылы  болашақ отағасын өсіру.

Бала отбасын құрметтеуі және бағалауы үшін, ата-ана өзінен бастауы керек. Егер отбасында береке болмаса, күйеуі мен әйелі үнемі ұрысатын болса, баласы үшін уақыт таппаса, балаға дәл осындай отбасы қалыпты, дұрыс болып көрінеді. Есейген соң, өз отбасын құрғанда ол да ұрыс-керіс пен жанжалды жағдайда өмір сүретін болады. Және ата-анасымен араласуға, оларға қамқорлық танытуға уақыт таппайды.

Бұл жерден шығатын қорытынды:өз балаң үшін отағасының жағымды үлгісі болуға тырысу қажет! Өз жақындарыңды жақсы көру, оларға қамқор болу, көңіл бөлу, адалдықты сақтау, алғыс айта білу, отбасылық дәстүрлерді көзіңнің қарашығындай сақтау қажет.
Отбасылық құндылықтарды нығайтудың тамаша құралы отбасы тақырыбына арналған көркем әдебиетті бірлесіп оқу және талқылау болып табылады. Бұл бала бойына мейірімділік сезімін дарытуға, жағымды әсерлер алуға және отбасына, ата-анасына, аға-іні, әпке-қарындас, ата-әжесіне қамқорлықпен қарауға жағымды мотивация береді.  

Баршаңыз тату отбасы жасай алатын эмоционалдық жылылықты сезіндіңіздер деп үміттенемін. Сіздердің әрқайсыңыздың да өз отбасыларыңызда осындай атмосфера жасап, өз жақындарыңызға қамқорлық пен ықылас таныту қолдарыңыздан келеді ғой. Әрбір отбасыға отбасы бақытын тілеймін.

№6 ТАҚЫРЫП. ЖАСӨСПІРІМДЕР ОРТАСЫНА ДЕСТРУКТИВТІ ДІНИ АҒЫМДАР ЕНГІЗУДІҢ АЛДЫН АЛУ ШАРАЛАРЫ. МЕКТЕПТЕ ДІНИ АТРИБУТИКА КИЮГЕ ТЫЙЫМ САЛУ. 


Әрбір мектеп оқушысын бірыңғай үлгідегі мектеп формасымен қамтамасыз ету – ата-ананың әлеуметтік маңызды міндеті.
Мектеп ортасына деструктивті діни ағымдар енгізудің алдын алу.

Қазақстан Республикасы – көпұлтты көпконфессиялы мемлекетте  –   барлық діндердің заң алдындағы теңдігін қамтамасыз ету секілді нәзік мәселенің маңызы ерекше. 

Еліміздің басты Заңы – Конституцияда мемлекеттің зайырлылық сипаты белгіленген. 

Зайырлылық принциптері қандай да бір діннің артықшылыққа ие болуына жол бермейді.

Қазақстандық білім жүйесі ата-анасының діни нанымына қарамай әрбір баланың орта білім алуына жағдайлар жасауды қамтамасыз етуге бағытталған. Және балаларды өнерге, спортқа және зияткерлік дамуға баулу арқылы білім беріп қана қоймай, олардың тұлғалық дамуын көздейді.

Ислам діні бүкіл адамзатты білім алуға шақырады. 

Балаға зайырлы білім беру – бұл әрбір ата-ананың азаматтық және мұсылмандық парызы. 

Қазақстандағы мектептер зайырлы сипатта. 
Дәл осы себеппен 2016 жылы Қазақстанның білім және ғылым, әділет, дін істері және азаматтық қоғам министрліктері  қыз балаларға діни тиесілік белгісі болып табылатын діни атрибутика киюге тыйым салу туралы жариялаған. 
ҚР Білім және ғылым министрлігі 2016 жылғы 14 қаңтардағы № 26 бұйрықпен мектеп формасы үшін бірыңғай қағидалар енгізді.

Заңнама нормалары Қазақстандағы барлық конфессиялар мен этностар өкілдері үшін бірдей болып табылады. 

Бұл дегеніміз: әрбір мектепте қатаң бекітілген киім формасы бар, және ол барлық мектеп оқушыларында болуы қажет. Ештеңе баланың көңілін білім беру процесінен басқа жаққа аудармауы тиіс: бірыңғай мектеп формасының міндеті балалар ұжымын бөлу емес, керісінше біріктіру.

Бірыңғай мектеп формасы – бұл кең таралған халықаралық тәжірибе. 
Ол экстремизмнің алдын алу құралы ретінде қоғамдық қауіпсіздік жайлы ойлардан туындаған, себебі діни атрибутика, мектеп оқушысының діни тиесілігін ерекшелейтіндіктен, оқушылардың бөлінуіне, дінаралық алауыздық туындауына себепші болуы мүмкін.

Қыздарының діни атрибутика киюін қолдайтын ата-аналар зайырлылық принциптерімен және тарихи тұрғыда қоғамымызда қалыптасқан рухани теңдік құндылықтарымен келіспейтіндерін білдіреді, қоғамымыздың басқа мүшелеріне кері әсер етеді, біздің азаматтарымыздың көпшілігінің ашуы мен ызасын тудырады.

Зайырлы білім және онымен байланысты нормалар мен қағидалар ата-аналар мен олардың балаларының дінді таңдау еркіндігін шектемейді, мектеп оқушыларының діни сезімдерін аяқасты етпейді. 
Өз мемлекетіңнің заңдарын сақтау және құрметтеу – әрбір азаматтың маңызды міндеті. 

Ата-аналарға қыздарының міндетті зайырлы білім алулары үшін көбірек көңіл бөлуге кеңес береміз. 

Сіздер сапалы білімнің баланың, қыз баланың да, ер баланың да тұрақты болашағының кепілі екенін ұмытпауларыңыз керек.

Әрбір ата-ана ұмытпауы керек: оның өмірі, оның мінез-құлқы – бұл бала үшін үлгі. 
Балаларыңыздың жақсы болғанын қалайсыз ба – жақсы тәрбиеші болу аз. Жақсы адам болыңыздар! 

Бүгінгі ұсынылған материалдар барлық ата-аналарға өз міндеттерін ұғынуға және бұл тұрғыда өздерінің салмақты жауапкершіліктерін сезінуге көмектеседі деп үміттенемін. Әрбір қазақстандық отбасы ұлы еліміздің халықтары арасындағы өзара сыйластық пен достықты нығайтуға өз үлесін қоса алады және қосуы тиіс. 

Құрметті ата-аналар!!! Мен Сіздерге республикалық ата-аналар конференциясына қатысқандарыңыз үшін шын жүректен АЛҒЫС білдіргім келеді! Бүгін өздеріңіз алған пайдалы ақпарат Сіздерге және Сіздердің балаларыңызға көмектеседі деп үміттенемін! Бала тәрбиесі мәселелері бойынша ата-аналармен жұмыс енді ғана басталып келеді! Алдағы уақытта Сіздермен әлі талай кездесулер күтіп тұр, жаңа ата-аналар конференциялары болады. Бүгінгі жұмысымызды қорытындылай келе, Сіздерге балаларыңыз үшін тамаша ата-ана болуды және әр сәт сайын оларға махаббат, жылылық пен қамқорлық таныту бақытын тілеймін!!!

Құрметті ата-аналар! Енді экранға назар аударыңыздар.

Сенім телефоны  –    шұғыл қызмет -111. 
Сіздер Қазақстан Республикасындағы Бала құқығы жөніндегі уәкілдің – балалар мен жастарға арналған ұлттық сенім телефоны (шұғыл қызмет -111) жазылған слайдты көріп отырсыздар.  

ҚР БҒМ Балалардың құқықтарын қорғау комитетінің сенім телефоны.+7 7172 74 25 28.
Бұл телефондар біздің елімізде қиын өмірлік жағдайға тап болған кез келген балаға шұғыл психологиялық көмек көрсету үшін құрылған. Бұл ақпарат біздің конференциямыздың жадынамалары мен сауалнамаларында көрсетілген. Бұл ақпаратпен өз айналаңызбен, достарыңызбен және туыстарыңызбен бөлісуіңізді сұраймыз, бәлкім, осы арқылы, Сіз балалардың құқықтарын қорғауға өз үлесіңізді қосарсыз және оларға қиын мәселелерді шешуге көмектесерсіз, мүмкін, біреудің өмірін құтқарарсыз. Қайырымды істер – әр адамға бақыт әкеледі!!! Жақсылық жасаңыз – болмашы болса да, жақсылық болсын!  
Құрметті ата-аналар! 
Сіздерге және балаларыңызға барлық істеріңізде табыс тілейміз!
Бақытты болыңыздар!

